
 

Mae hi’n 2020 - dechrau newydd i ni gyd! 

Wn i ddim sut wyt ti’n teimlo am y flwyddyn sydd o’th flaen. Efallai dy fod yn gyffrous, efallai yn 

ansicr. Efallai dy fod yn edrych ymlaen yn fawr neu efallai dy fod yn ofni beth a ddaw. Y 

newyddion da i bob person yw bod Duw yn rheoli a’i fod yn cynnig gras a chariad i bawb yn y 

flwyddyn sydd yn dod. Gall y person sy’n pwyso ar Iesu wynebu’r flwyddyn newydd yn hyderus 

gan wybod ei fod yn saff yn llaw Duw. 

Er bod ein byd ni heddiw yn wahanol i’r byd yr oedd y Cristnogion yn byw ynddo yn y ganrif 

gyntaf wedi i Iesu fynd i’r nefoedd, mae yna lawer sy’n debyg. Yr un bobl ydym ni, yr un teimladau 

ac ansicrwydd yr ydym yn eu teimlo, a’r un yw problem y byd yr ydym yn byw ynddo. 

Rwy’n gobeithio yn y cynllun darllen hwn y cei di gymorth ac anogaeth wrth weld sut oedd Ioan, 

un o ddisgyblion Iesu, yn helpu’r Cristnogion cyntaf i fyw mewn byd oedd yn llawn ansicrwydd.   

Ionawr 1: Darllen 1 Ioan 1:1-4 

 Am beth mae Ioan yn son amdano yn yr adnodau hyn? Pa ddigwyddiadau mae Ioan wedi 

gweld? (Mae Ioan hefyd wedi ysgrifennu llyfr yn y Beibl - beth am gael golwg drwyddo i gael 

gweld beth mae Ioan wedi ei weld). 

 Pam fod Ioan eisiau rhannu’r hyn mae wedi ei weld a’i ddysgu? (adnod 3 a 4) 

 Ym mha ffyrdd mae hyn yn rhoi sicrwydd i ti dy fod wedi credu’r pethau cywir? 

Mae Ioan yn cychwyn y llythyr drwy ddangos ei fod yn ysgrifennu am ddigwyddiadau a pherson 

mae wedi ei weld a’i brofi. Mae hyn yn gymorth mawr gan ein bod yn gwybod ein bod yn darllen 

geiriau rhywun oedd yn llygad-dyst. 

Gweddi: Diolch Dad dy fod ti’n real. Diolch nad wyt ti’n gofyn i ni gredu mewn pethau sydd wedi eu 

gwneud i fyny - yn hytrach rwyt ti wedi cael pobl ysgrifennu’r hyn maen nhw wedi gweld fel ein bod 

yn gwybod fod y cyfan yn wir. Plîs cryfhau fy ffydd ac agor llygaid fy nghalon i weld mai Iesu yw dy 

fab di. Amen 

Ionawr 2: Darllen 1 Ioan 1:1-7 

 Sut mae Ioan yn disgrifio Duw yn yr adnodau hyn ac ym mha ffordd mae gwybod y pethau hyn 

yn gysur i ti? 

 Beth mae’n golygu i ‘fyw yn y tywyllwch’? 

 Sut mae modd i ni fyw yn y goleuni? Pwy sy’n ein glanhau? 



Mae llawer o bobl yn credu ein bod yn medru siarad am Dduw a dod ato fel yr ydym ni eisiau - 

bron fel pe bai Duw yna i ni a’i fod yn gorfod ffitio i mewn gyda’r hyn de ni eisiau. Camgymeriad 

yw hynny - Duw sy’n rheoli a rhaid i ninnau fod yn ofalus iawn wrth ddod ato. Mae’n gysur gwybod 

fod Duw yn oleuni ac yn berffaith a sanctaidd, ond mae hyn hefyd yn ddychryn i ni gan ein bod yn 

gwybod fod yna bethau tywyll yn ein calon ni. Sut all dywyllwch ddod at oleuni? Rhaid i 

dywyllwch newid - a diolch fod Iesu yn medru gwneud hyn. 

Gweddi: Diolch o Dad fy mod i’n medru dy drystio di yn llwyr. Pan 'dwi’n edrych ar y pethau neu’r 

bobl orau yn y byd dwi’n dal i weld tywyllwch, ond diolch dy fod ti yn berffaith a glân; does dim 

angen i mi boeni dy fod ti am fy nhwyllo neu fy nhrin yn annheg. Dwi’n gwybod mod i ddim fel ti, a 

dwi’n gwybod mod i’n haeddu dy gosbi, ond dwi’n diolch fod gwaed Iesu yn medru fy nglanhau a’m 

gwneud yn oleuni. 

Ionawr 3: Darllen 1 Ioan 1:5-10 

 Mae rhai pobl yn meddwl eu bod yn gallu twyllo pobl eraill a hyd yn oed Duw - dweud eu bod 

yn well nag ydyn nhw. Beth wyt ti’n meddwl byddai Ioan yn ei ddweud wrthyn nhw? 

 Yng Nghymru heddiw mae pobl yn meddwl fod Cristnogion yn hypocrites. Beth ddylai fod yn 

nodweddu Cristion go iawn? 

 Pam nad oes angen i ni guddio pwy ydym ni na’r adegau pan rydym yn methu oddi wrth eraill a 

Duw? Sut mae hyn yn rhoi cysur wrth i ti feddwl am y pethau anghywir yr wyt ti wedi eu 

gwneud? Sut mae hyn yn rhoi hyder wrth i ti feddwl am y flwyddyn sydd o’th flaen? 

Mae bod yn Gristion yn golygu ein bod yn rhydd. Rydym yn rhydd o farn Duw, rydym yn rhydd i 

fwynhau Duw, ond rydym hefyd yn rhydd o geisio cuddio ein methiant. Dwi ddim yn meddwl fod 

llawer o bobl yn bod yn onest yn ein cymdeithas ni heddiw - mae gymaint yn cuddio y tu ôl i fasg. 

Diolch fod Iesu yn ein rhyddhau i fod yn onest – mae angen i ni ddangos hyn i’n ffrindiau. 

Gweddi: Diolch Dad mod i’n rhydd! Dwi mor sori am y drwg sydd yn fy mywyd, mae gyda fi gywilydd 

a dwi ddim eisiau i neb wybod am y pethau yma, ond diolch nad ydy’r pethau yma yn fy niffinio fi. 

Diolch mod i wedi derbyn maddeuant a bod Iesu wedi cymryd y gosb dwi’n ei haeddu a diodde’r 

cyfan ar y groes. Helpa fi i ddangos i eraill gymaint dwi’n caru Iesu am beth mae wedi ei wneud 

drosof. 

Ionawr 4: Darllen 1 Ioan 2:1-2 

 Mae Ioan yn dweud ei fod wedi ysgrifennu pennod 1 i helpu’r Cristnogion rhag pechu – sut 

mae pennod 1 yn helpu ni i beidio pechu? 

 Mae Ioan yn real ac yn gwybod ein bod yn disgyn i bechod. Beth yw’r pethau yr wyt ti wedi eu 

gwneud neu feddwl sy’n anghywir yn ddiweddar? 

 Beth mae Iesu wedi ei wneud yn ôl yr adnodau yma? Sut mae hyn yn gysur i ti? 

Oes gyda thi ffrind sydd bob amser yn sefyll i fyny drosot? Mae hynny’n beth braf. Mae Iesu yn 

ffrind i’r Cristion ac mae’n eiriol – golyga hyn ei fod yn sefyll i fyny drosom yn y nefoedd. Mae’n 

medru gwneud hyn gan ei fod wedi talu’r pris yr oeddem ni’n ei haeddu am y drwg sydd yn ein 

calonnau. Pan fyddi di’n anobeithio dy fod wedi disgyn i bechod (eto!) cofia fynd at Iesu mewn 

gweddi er mwyn derbyn maddeuant llwyr.  

Gweddi: Diolch fod gyda fi eiriolwr yn y nef. Diolch fod Iesu yno'r eiliad yma yn sefyll i fyny drosof fi 

gan ei fod wedi talu’r pris nad oedd modd i mi ei dalu. Helpa fi i fod yn onest gyda thi drwy’r amser - 

er bod gyda fi gywilydd am y pethau dwi’n ei wneud a’i feddwl, dwi’n gwybod y byddi yn maddau imi. 

Helpa fi i droi fy nghefn ar y pethau dwi’n eu gwneud. Dwi’n dy garu di a dwi ddim eisiau gwneud 

nhw ddim mwy. 



Ionawr 5: Darllen 1 Ioan 2:3-6 

 Yn dy farn di sy’n dangos fod rhywun yn Gristion? 

 Beth, yn ôl Ioan, ddylai agwedd rhywun sy’n adnabod Duw fod tuag at y Beibl a gorchmynion 

Duw? 

 Sut fedrwn ni ddangos ein bod o ddifrif yn dilyn Duw? 

Mae dod yn Gristion yn golygu fod rhywbeth wedi digwydd i ni – ac mae hyn yn cael ei ddangos yn 

yr hyn yr ydym yn ei wneud a’i deimlo. Tydi Ioan yn yr adnodau yma ddim yn dweud fod yn rhaid i 

rywun fod yn berffaith i fod yn Gristion (cofia mai wedi dangos yn barod fod Iesu yn maddau i ni 

pan ‘rydym yn pechu). Mae yma yn son am agwedd ein calon. Mae’n hawdd iawn i berson sydd 

ddim yn Gristion ddweud ei fod yn credu yn Iesu ond ei ddefnyddio fel ffordd i fyw ei fywyd fel y 

mae ei eisiau gan anghofio am Dduw. Ond mae calon y Cristion wedi newid, ac felly fe ddylai fod 

eisiau gwneud yr hyn sydd yn iawn gan ddilyn ffordd Duw. 

Gweddi: Diolch Dad dy fod ti yn rhoi calon newydd i bob Cristion. Diolch nad rhywbeth sydd yn rhaid 

i ni ei wneud ein hunain ydi hyn, yn hytrach rhywbeth y mae dy Ysbryd di yn ei wneud yn ein calon. O 

Dduw dwi eisiau i’r Ysbryd weithio yn fy nghalon i, a dwi eisiau dilyn dy ffyrdd di. Dwi’n sori pan 

'dwi’n methu, ond plîs helpa fi i wneud hyn. Dwi’n gweddïo hyn yn enw Iesu sydd wedi marw drosof i.  

Ionawr 6: Darllen 1 Ioan 2:7-11 

 Gwna restr o rai o’r Cristnogion rwyt ti’n eu hadnabod. Sut wyt ti yn teimlo tuag at bob un o’r 

rhain? Beth mae hyn yn ei ddweud amdanat ti? 

 Ym mha ffordd yr ydym yn gyd-aelod gyda Christnogion eraill? (1 Corinthiaid 12:12) 

 Sut mae person yn caru rhywun? Beth fedri di ei wneud i garu Cristnogion eraill? 

Tydi hi ddim yn hawdd caru pobl eraill bob tro! Mae pob un ohonom yn wahanol ac mae tuedd 

ynom i gyd i fod eisiau ein ffordd ein hunain a gwneud yr hyn sy’n ein plesio ni. Mae’n gysur i’r 

Cristion i wybod fod yr Ysbryd Glan wedi gweithio yn ei galon sy’n golygu ei fod yn gallu caru 

Cristnogion eraill. Weithiau dydi hyn ddim yn digwydd yn awtomatig ac mae angen i ni edrych ar 

ein hagwedd tuag at eraill drwy’r amser. Pan fyddwn yn methu rhaid troi at Iesu i ofyn am 

faddeuant ac i ofyn am nerth i garu. 

Gweddi: Diolch Dad fod yr Ysbryd Glân yn fy nghalon a diolch fod gennyf fi deulu newydd. Helpa fi i 

garu eraill a maddau i mi pan 'dwi’n methu. Dwi eisiau dangos dy oleuni di yn fy mywyd fel bod eraill 

yn cael eu denu atat ti. Plis helpa fi i wneud hyn. 


